
SELALLO

` ^mmetsong wa ka ka baka la ditshebeletso tse  
 mmalwa, tse leshome le metso e mehlano kwana 
Arizona. Ka ba le nako e monate. Morena Jesu o ile a re 
hlohonolofatsa ka ho kgaphatseha, ho tlodisang. Ba ile ba 
leka ho sebeletsa leanong la Morena ho se hokae, ke a tshepa 
taba ena, hore ekaba tsela e nepahatseng ho e beha, ho kena 
le ho thunya dintshi tsa sebaka, pele. Ke ile ka kena matsatsi 
a mmalwa pele ho nako, ka tshwara ditshebeletso tse ka bang 
leshome kapa leshome le metso e mmedi dikerekeng tsohle 
tse kgolo tsa sehlooho ho phatlalla le Phoenix, Sunnyslope 
le Tempe le Mesa le tlase ho theoha mono, mme ka ka ka 
e thunya dintshi hohle ka mathoko mme ya ntoo lebisa 
masiung wohle a mahlano a seboka. Mme ya eba seboka se 
seholohadi seo re kileng ra se tshwara Amerika Leboya. Se ne 
se le seholo. Borakefese bo boholo ho feta, le—le mokete wa 
dijo bosiung boo.
2 Ha ke a kgona ho bolela feela hore ke ba ba bakae ba 
amohetseng Moya o Halalelang. E ne e le—e ne e le ntho e 
kgolohadi mabapi le bongata bo amohetseng Moya o 
Halalelang, le hore ho fodisitswe ba bakae le ho bolokeha, 
ho—ho babatseha feela. Ka hona re motlotlo haholo ho Modimo 
re sa bona nako e nyoloha. Ho kene banna ba bangata ba 
baholo. E mong wa^
3 Taba ena e tla thabisa Moena Neville haholo. Ke bone 
moreri wa Presbeterian, ya tswang Presbeterian College e 
kgolo ho feta hara—mona setjhabeng, a hobela Moyeng. Oh, 
kgidi, ruri e ne e le ntho e nngwe, o ile a amohela Moya o 
Halalelang. Mme a ntoo mpolella, a re, “Ke fumane e nngwe 
ya diteipi tsa hao.” Ho re, “E ne e se ntle hakaalo.” Ho re, 
“E batla e tlolaka, empa,” ho re, “Ke ile ka e nka ka e kenya 
kolesheng ya ka mme ka e letsa.” Le ho re^Kaha e le monna 
e moholo wa saekholoji mono, a ba thodisa kaofela. “Be, ba E 
utlwile hang, le hona,” a rialo. Mme a re o ne a ena le^
4 Mme a re o ile a tlala Moyeng kerekeng ya hae, hoba a 
amohele Moya o Halalelang, mme ba re, “Moruti, o tla ithuta 
kgato e ntjha neng?”
5 A re, “Mohla phutheho ya ka e ithutang ena.” Ka hopola 
ebile bohlale boo, le a tseba, boholo ba Presbeterian, e, ho re, 
“Mohla phutheho ya ka e ithutang ena.” Ka hona ke ntho e 
molemo eo. Jwaleka leseanyana, le sa le letjha mme leha ho le 
jwalo le se le kile^Be, le tseba seo a tla lokela ho ba sona, ho 
ba porofesa ya saekholoji Presbeterian College kwana Boston, 
be, ke Unites States.

6 Ke bone e mong wa baetapele ba Mayo e leng dingaka tsa 
pelo a rera Evangedi Moyeng mme a bua ka dipuo. Oh, kgidi! 
Ke bone sepeshelisi se seng, yena e ne e le mo-Seventh-day 
Adventist, ho tswa^E ne e le e—e—e sepeshelisi sa pelo le 
sa mmetso hape, mme a, monna wa leqheku, o ile a amohela 
kolobetso ya Moya o Halalelang. O ile a O amohela. Ka 
tsatsi le leng ke ile ka mmeha matsoho hodimo ka hara 
makgotla, mme a amohela Moya o Halalelang. Ka baka leo 
re a^dintho tse ngata hakana tsee Morena wa rona a di 
entseng tseo re di lebohang, mme haholo tseo re di bonang 
nakong ena.
7 Yaba ke re ho bona, “Na le a lemoha hore ke hora efe 
mohla morwetsana ya robetseng a qalang a kopa oli?” 
Ke nako eo Monyadi a tlileng ka yona, mme batho, Bao ba 
itokisitseng ba keneng. Oh, ke thabetse ho tseba hore re phela 
mona matsatsing ana a qetelo. Le a bona? Ke dumela re phela 
ho e nngwe ya dinako tse kgolohadi tseo lefatshe le kileng 
la di tseba, pejana feela ho ho Tla ha Morena. Na hoo ha ho 
babatsehe? Nahanang, hore nako efe feela jwale, Lengolo 
lohle le se le batla le phethilwe! Mme ka hona re Mo lebeletse 
motsotsong ofe kapa ofe feela. Mme re lokela ho phela tlasa 
ditebello tsa mofuta oo, hore, nako efe feela e ka etsahala. 
Dulang le rapetse, ka boitokiso!
8 Dipuisanong tse ding tsa sephiri kajeno, nna, e mong, ke 
kopane le morongwa ya tswang Formosa, mosadi ya kgabane, 
wa dilemo tse mashome a supileng a metso e meraro, mme 
ekare o mashome a mane a metso e mehlano. Mme e sa le e—e 
Mofn, mme o tshwanetse e be e ne e le ngwananyana e motle 
haholo. Mme a re o holetse lapeng la Bokreste moo “e” e neng 
e bolela e, mme le “tjhe” e neng e bolela tjhe. Mme o tswa tlasa 
thuto e thata eo. Mme a re, “Moena Branham, dilemong tse 
kang, oh,” ho re, “tse ka bang robedi, ke ile ka nahana hore 
ke neile Morena Jesu bophelo ba ka.” A re, “Dilemong tse 
ka bang leshome le metso e mmedi, ke ile ka ekwa ke moreri 
ya itseng wa phutheho ya bodumedi, hore ke tlameha ho 
hlohonolofatswa labobedi,” le ho re, “mme ka hla ka thetswa 
hampe teng.” Empa a re, “Dilemong tse ka bang leshome le 
metso e supileng, ka amohela Moya o Halalelang ruri.” Mme 
o kgutletse mona jwale ho leka ho phahamisa tse ding tsa 
dikereke tsena tse robetseng tsa Baptist. A re ha eba—ha eba 
ho kile ha ba le ntho eo a e boneng e “shwele,” ke Mobaptist 
ka boyena, a re, “ke dikereke tsena tsa Baptist tse shweleng 
morao mona.” O di bitsitse “dimoshara.”
9 Ka re, “Be, ke a kgolwa ha o le mabaleng a ntwa^” Ke a 
kgolwa jwale o^Nahanang feela, nna, mashome a mahlano 
le metso e mmedi, o ne a tswile e le morongwa le pele ke hlaha. 
Mme ebe ke nahana hore ke tsofala haholo ho kena tshimong. 
Mme ke a nahana, “Kgele, ntshwarele, Morena.”

10 Mme yena, o kgabane, ka phatsimo le ka ho ela kamoo 
a ka kgonang. Mme a mpolella boitsebelo tseleng, le kamoo 
Evangedi e neng e hlokwa Formosa le—le China, le Japan, le 
jwalo-jwalo. Ka baka leo ba mo kgutlisitse masimong, ho re, 
“O ke ke wa kena masimong o tlotse dilemo tse mahome a 
supileng, o a tseba.” Ka hona ba mo kgutlisa. Empa a ke ke a 
kgutsa, o tsamaya diboka tsena tsohle tsa Baptist. Mme a re, 
“Billy Graham,” ho re, “kamoo a neng a tshwere molaetsa wa 
Baptist, e ne e le sekgobo kerekeng ya Baptist. Ho re, “Ha a ba 
isa hole ho lekana hoo ba ka fumanang Moya o Halalelang,” a 
rialo. Oh, kgaitsedi, o dule tabeng eo hantle. Ke hantle haholo. 
A re, Machaena ao morao mono, a re o ne a sa ba dumelle ho 
tsamaya feela le hore, “Re dumela Jesu Kreste.” Ho re, “Ho ne 
ho itoketse,” empa a re o ne a ba dudisa mono hofihlela ntho e 
nngwe e etsahetse, mme ebe ba fetoha Bakreste ba sebele.
11 Ka re, “E tsamaya jwalo, kgaitsedi. Ba bolelle feela, e re ba 
dule, hofihlela ntho e nngwe e etsahala.”
12 Ho ka thweng hola baapostola ba itse, jwale, ka mora 
matsatsi a robong, “Re a dumela re O fumane, le a bona, ha re 
O amoheleng ka tumelo feela mme re tswelepele ka mosebetsi 
wa rona.” Le a bona, e ka be e sa sebetsa. Ba eme mono 
hofihlela ba tsebile hobane ntho e nngwe e etsahetse. Mme ke 
bona bothata ba rona kajeno, ha re dule halelele ka ho lekana. 
Be, ke kahoo hamorao re ka phelang bophelo ba mofuta ofe 
feela, ho etsa ntho efe feela, ha e re tshwenye, hobane ha re 
dule mono halelele ho lekana. Kajeno re kene, hosane re tswile, 
le ka tsela ena le ka tsela yane. Ha re ka dula halelele ho 
lekana hofihlela o kena mme o kwala lemati ka mora’ hao, o 
tlilo dula ka mono he. O tshwailwe hofihlela letsatsi la topollo 
ya hao. Ke thabetse hono haholo.
13 Mme re bile le monyaka o moholo, jwaloka ha ke boletse, 
mane Phoenix le phuleng le Bakreste ba bangata mono, 
bongata ba bona bo itshwareletse ho itshwarella.
14 Ke ile ka nyolohela South Mountain, nna le mofumahadi 
morao mane, ka tsatsi le leng ra^metswalle^Moena’ 
ka Doc o ne a setse le banana ba babedi, mme—mme Moena 
le Kgaitsedi Woods ba setse le moshanyana, mme nna le 
mofumahadi ra kena hanimunung ya bobedi. Mme a re, “Bill, o 
a tseba, ena e ne e feta kapa e le hanimunu ho feta ya pele.” A 
re, “Kgetlo la pele ha re ne re kene hanimunung, ntho feela eo 
ke e entseng ebile ho dula kampong le ho o emela ho kena ha o 
tswa tsoma,” a rialo.
15 Ka ka ka sebedisa leanonyana, le a tseba. Ka nahana, 
“Be, jwale, ha ke na tjhelete e lekaneng.” E bolokilwe ka hara 
lekotikoti la bakin-phada, e lekane ho kena leetong la ho 
tsoma, mme leha ho le jwalo ke tla tjhata hwetla eo. Ka hona 
ka nahana, “Nka e matahanya feela,” le a tseba. Mme ere ke sa 

kene leetong la ho tsoma, e tla ba hanimunu, le a tseba, mme 
ka hona ra inatlafatsa. Empa kgetlong lena ra e lefa mme ra 
tswa, le ho^ra ba le monyaka o moholo.
16 Mme bongata ba bona bo tswa Tabernakeleng mona. Ke a 
kgolwa Moena Sothmann, lelapa la hae le teng morao mane, le 
Moena Tom Simpson le bao, le Moena Maguire, mme bohle re 
bile le nako e monate Moreneng.
17 Mme ka hona ra nyolohela South Mountain, e leng ka 
Borwa feela ho Phoenix, mme ra nyoloha ho tloha kgatellong 
eo. Uh! Kgatello kahara motse wa sejwale! Ha ho makatse ha 
batho ba qala ba ata hodima lefatshe, sebe, le moferefere di a 
kena. Mme ka sheba hodimo mono, mme re dutse hodimo-dimo 
re tle re bone phula ya Phoenix, ka re ho mofumahadi, “Ke a 
ipotsa ke hakae, esale re dutse mona metso e leshome le hlano, 
ho tlaetsweng ka Lebitso la Morena kahara motse oo?”
18 E ka ba, be, tikolohong ya motse o matahaneng, ho 
kenyeletswa Tempe le—le Sunnyslope, le hohle mono, ke 
a kgolwa e batla e ka ba batho ba milione phuleng eo. Ka 
re, “Dilemong tse makgolo a mararo tse fetileng ho ne ho 
se letho haese hlabahlabane le diphokojwe ka mona. Mme 
yona mohlomong, mahlong a Morena, ho ka ba molemo hola 
ekaba jwaleka morao mono.” Ke hantle. Leha kwana motse o 
moholo—moholo oo ba o ahileng mono, le matlo a matle le tse 
jwalo, di ntle. Empa ho ka ba ho tle, ho be ho ka ba molemo 
ho feta hola banna le basadi ba tsamaya hodimo le tlase 
diterateng ba phahamisitse matsoho a bona sebakeng, ba boka 
Modimo mme ba Mo leboha. Empa, sebakeng sa hoo, ke hlapa, 
ho itshwara jwalo, ho nwa. Ere feela tswelopele e kene, mme 
bobe bo se bo le teng.
19 Ka re, “Ke mafebe a makae e entsweng maobane 
mantsiboya, bosiu bo fetileng motseng wona! Ho tahilwe ba 
bakae! Ke malapa a makae^Ke tse kae—ke dintho tse kae 
tse tswileng tseleng tse entsweng horeng e fetileng, motseng o 
moholo wona!”
20 Mme mofumahadi a re ho nna, a bua ntho e kang ena, ha 
ke ntse ke nahanne, “Molemo wa ho tla mona ekaba ofe he? 
Hobaneng o siile lehae ho tswela kwano?”
21 Yaba ke re, “Ke ena moo e leng teng. Hodim’a tseo tsohle, 
e leng bongateng ruri, empa ho na le ba palo e nyenyane tlase 
mane. Ho nyolohile dithapelo tse kae tse tshepehang maobane 
mantsiboya tlase mono, ho tla tshebeletsong feela?”
22 Mme A ba molemo ho rona hoo dikereke di neng 
di hatellana le pele tsatsi le dikela, o bile o sa kgone le ho 
kena setsheng ka thoko ho sebaka. Le mekgatlo eo le dintho 
tse jwalo, mme Morena a tsholla Moya wa Hae mme a ba 
hlohonolofatsa. Mme ha ke a ka ka kokosa ditebele tsa letho, 
ka nna ka tebela ka Evangedi feela. Mme ka dinako tse ding, 

ehlile, e kgohlahetse haholo, empa ke yona feela tsela eo ke e 
tsebang. Ho kgohlahetse ka mona. Ka hona ho tla kgohlahala 
ho feta setulong sa kahlolo moo re tla lokela ho tobana le yona. 
Ka hona, hammoho, e bile ntho e kganyang. Mme re batla ho 
leboha kereke mona ka ho rapela le ka ho re kgomarela, le—le 
ka ho re dudisa pel’a sefapano.
23 Mme jwale ho kgutleleng hae he, ka mona, mme nka be ke 
ile ka theoha hoseng hona mohlomong ho rapella bakudi ba 
bang. Ke na le dipuisano tse ngata tse emeng, mathata a mang 
ao ke a fumaneng matsatsi a mmalwa esale ke le mona, esale a 
eme kgwedi ho tloha ke tsamaile. Ka hona ba leka ho a fihlela 
kapele kamoo ba ka kgonang, ho a fumana ho tswa dibakeng 
tse fapaneng moo a leng teng.
24 Mme ha Morena a ratile, divekeng tse ding tse ka 
bang pedi, ke ya Tucson, ke karolwana e tlase. Mme jwale 
borakgwebo kgetlong lena, le tle le kgone ho rapella 
sena^Ha ke rate ho etsa letho pele ke dumetse hore ke thato 
ya Morena. Jwale, seboka se latelang se nyolohela Modesto 
mme ho tloha moo he ho ya Washington, naha, Washington, 
le ho ya Zurich, e ntoo ba Palestina, e ntoo ba ho kena Afrika 
Borwa. Mme hoo hohle ho etsahala pakeng tsa hona jwale 
le Phuptjane. Mme ke menngwe ho ba sebui dibokeng tsena 
tsohle. Mme hoo ho ka mpha monyetla wa ho kena Afrika 
Borwa hape. Pitso ya bona, re fumana dimemo kgwedi le 
kgwedi. Empa ha e mong^
25 Karohano e kgolo e teng hara dikereke, dikereke tsa 
Pentekosta. Mme ha o ya lehlakoreng le leng, le leng ha 
le batle ho amana le yona ka letho. Mme ha ba batle ho 
sebetsa-mmoho, ka hona esale ke emeletse morao jwale 
dilemo tse hlano ka pitso pelong yaka ho ya. Mme jwale, 
hola borakgwebo ba ka nkenya, ho lekaneng feela ho tsitsa, 
mono ke ho tswa mahlakoreng a mabedi, le a bona, mme ka 
hona hoo ho ba etsa bohlokwa. Bohle ba lokela ho tla le ho 
sebetsa mmoho teng hobane ditlhoko tsa dichelete tsa bona 
tsa—ditlhoko tsa dikereke tsa bona di mono, ka hoba ba 
lokela ho tla ho baballa seriti sa bona, le a bona. Ka hona 
ekaba thato ya Morena, leha ho le jwalo, ha ke tsebe. E 
utlwahala hantle, empa ha ke tsebe.
26 Mme hape, monongwaha, Moena Borders o mphile 
lenane-hlophiso kapa dimemo. Mme, ka botshepehi, e le buka 
e botenya bo menahaneng habedi ha kaalo e tlileng ho tloha 
Kresemose e fetileng, ya dimemo ka mathoko. E sita kelello 
ya motho ho leka ho e rarolla, ka hona ha ke a nka le e nngwe 
ya tsona. Ke mpa ke tla nka kopano e le nngwe, le ho ema ho 
bona moo Morena a mpolellang ho ya ho tloha mono, ebe ke 
a tsamaya kgetlo le latelang, mme kgetlo le latelang, le hohle 
moo A ntaelang ho ya. Ka hona, le nthapelle.

27 Ke hopola ngwahola, tlase le Moena^kapa Kgaitsedi 
Cox tlase mono, mohla Moena Arganbright a ne a mpitsa ho 
kena leetong lena hodimo Anchorage. Ho ka thweng hola ka 
tsamaya mme ka lekanya ho itoketse feela?
28 Jwale, ke ne ke nahanne hono, ho akanya, nkile ka rera 
ka temana eo. Ka bua mohla ke ne ke etile mono, ka bolella 
bashanyana ba teipi, “Le se ke la hatisa diteipi. Le se ke la 
tswa ho nka diteipi tsa letho, ke tlilo rera ka ditemana tse 
tshwanang le tseo ke di rerileng mona.” Ke a kgolwa ke rerile 
oo ke o rerileng mona, e meng yohle e ne e le metjha. Mme 
Moena Maguire o e tshwere, yona kaofela.
29 Ho akanya. Ka hona hola ka ya, ke akanya hodimo mono, 
ruri ekabe e fapane le seo ebileng sona, pono ekabe e sa 
phethahala. Empa pono ya phethwa, mme bohle le elellwa hoo, 
kamoo Morena a ileng a hlohonolofatsa kateng.
30 Jwale, ntho e nngwe esale e dutse pelong yaka nako e 
telele. Kereke, le e rapelle. Bohle mona le tseba hore esale ho 
tloha boshanyaneng ba ka ke sa kgotsofalla naha ena. Esale 
pelo yaka e labalabela Bophirima. Mme ke hopola mohla ke 
ne ke hella mme matsale jwang hodimo mono tulonyaneng eo 
e neng e le ya kereke mona, tulo eo^Ke dutse ditepising, 
mme Moya o Halalelang wa bua le nna, A re, “Nke se hlole 
ke o hlohonolofatsa hofihlela o Nkutlwile ka botlalo, jwaloka 
Abrahama.” Le a bona? Mme, Abrahama, Modimo wa na wa 
mo laela ho ikgetha le ho itsamaela a le mong. Mme, hoba 
e etse hoo, a nka ntata’e le motswala’e a ya le bona. Mme 
hofihlela Abrahama a utlwile Modimo ka botlalo, yaba ho fihla 
phethahatso e tletseng ya seo Modimo a mo tshepisitseng sona. 
Mme tlamo, e nngwe ya ditlamo tsa sehlooho e ntlamellang 
mona, e ne le e mme wa ka. Le tseba seo. Mme jwale mme o 
tsamaile ho ba le Morena Jesu. Mme ha ke—ke tsebe ke ye nqa 
efe, hore ke etseng, ka hona le nthapelle.
31 Jwale, Moena Neville, ke ile ka tsamaela sefaleng, ka 
nahana, “Be, ke tla tswela mono.” Motho e mong a kopana le 
nna mme a re, “Kgele, ba na le tshebeletso e ngata bosiung 
bona.” Ho re, “Ba tlilo ba le tshebeletso ya thero, tshebeletso 
ya mmino, tshebeletso ya thapelo, mme ho ntoo phuthwa 
menehelo, le ho re ba na le—ba na le hlatsuo ya maoto, selallo, 
le tshebeletso ya kolobetso.”
32 Ka nahana, “Moena wa batho! Kgele! Kgele, hoo hohle, 
ke a tseba hore hoo ke’ng, haholo kamora ho rera ka thata 
hoseng hona.” Jwale, ka nahana, “Ke tla pota le hodimo mono, 
mohlomong o tla batla hore ke jese selallo.”
33 Mme a re, “Na o ka re buella bosiung bona ha o ikutlwa 
o etellwa pele?” Ka hona ke a tseba hore hoo ho bolelang. Ka 
hona ka kgutlela morao mme ka fumana Lengolo mona mme 
ka qotsa dintlha tse mmalwa, mme mohlomong Morena o tla 

nthusa ho rera Molaetsa o mokgutshwane feela wa dihora tse 
ka bang nne, mme re ntoo ba le hlatsuo ya ya rona—ya rona ya 
maoto, mme e ntoo ba selallo. Mme—mme, oh, nna, mohlomong 
ke tla qeta pele ho moo. Tjhe, ke ne ke mpa ke le qhokola. 
Metsotso e ka bang mashome a mabedi, mashome a mararo, 
mme re ntoo ba le kolobetso, maoto-^Hona ho hlahlangwa 
ke’ng, selallo? Selallo se hlahlama hona, e ntoo ba tshebeletso 
ya kolobetso.
34 Jwale, re thabile ha le tlilo kolobetswa. Jwale, ha Modimo 
a ratile mme hoo ho Mo kgahlile, mme ho itoketse ho modisa le 
ho batho, hoseng ha Sontaha se tlang ke tla be ke theohile ho 
rapella bakudi, le ho bua, ha Morena a ratile, Sontaha sena se 
tlang, hoba mohlomong Sontaha se tlang ke tla be ke boetse ke 
tsamaile. Mme jwale ha ke kene ka hare, ke rata ho kena le—le 
ho bua mona, hoba re batla re sebetsa-mmoho jwaleka baena, 
mme Moena Neville le nna mona, mme re—re a ratana, mme 
re—re—re batla ho dula haufi le ho thusana.
35 Taba ena e utlwahala e sa tshwanela, empa ke a tshepa ha 
e utlwahale jwalo ho lona, Mongh. Cory o kile a re ka mohla 
o mong, yena^keha ke ne ke kene letsholong la mabone, 
ke rekisetsa khampani ditloloupu. Mme a reka ditleloupu tse 
ngata-ngata tse neng di ka mo qhoba dilemo tse nne kapa 
tse hlano, yaba ke a kgutla mme ka reka Ford ho yena. A re, 
“Billy, ke a kgolwa mona re mpa re ngwayana mokokotlo.” 
Ka hona hono, be, e mpa e le ho thusa nakong ya tlhoko. Ka 
hona hoo—hoo ho itoketse. Re tseba tsela ya ho pholosana le 
ho thusana.
36 Jwale, ha re feteleng karolong e tshepehang ya yona 
jwale, mme ha ke sa fose, ke a kgolwa ke bona Moena Beeler 
morao mane ka morao, moena e mong wa moreri. Mme kajeno 
eitseha ke feta, Moena Junie Jackson keha a eme ka ntle mona 
jareteng le Moena Creech. Na ba tshwara tshebeletso mona 
ka dinako tse ding? Tshebeletso ya kolobetso, ke a bona. Ho 
lokile, re tla baballa ka metsi ha ba ka fumana nkgetheng. 
Re—re na le metsi, ka nepo.
37 Ka hona jwale, erekeha re tlilo tshwara selallo, ke hopotse 
ho le molemo ha nka bua ka selallo metsotso e mmalwa feela.
38 Jwale, pele re atamela Lentswe, ha re beelleng kathoko 
ntho e nngwe le e nngwe jwale, le mekgwa yohle ya rona 
ya bongwana le ya bosea, le—le ho atamela ho kena pel’a 
Sefahleho sa Modimo ka thapelo. Ha re rapeleng. Jwale 
ka dihlooho tsa rona tse inamisitsweng, mme ke tshepa  
ha dipelo tsa rona le tsona, ha kopo e le teng ka mona e 
ka^o ka ratang hore e tsebiswe Modimo, mme o rata ha 
nka o hopola pel’a Modimo, na o ka e tsebisa feela ka ho 
phahamisetsa letsoho la hao ho Modimo. Modimo a abe kopo 
ya e mong le e mong.

39 Modimo o Matlawohle, Ntata Morena wa rona Jesu Kreste, 
Ya Mo tsositseng bafung le ho Mo dudisa letsohong le letona la 
Boholo, ya phelang kamehla ho ema dipakeng hodima dintho 
tseo re dumelang hobane O re etseditse tsona, le ho e paka 
hore e jwalo. Re a rapela Morena Modimo, hore bosiung bona, 
hore O tla re tshwarela dibe tsa rona. Oh, re batla ho dula tlasa 
Madi ka dinako tsohle, hoba ha re tsebe feela se ka tshohang se 
hlaha. Dintho tsohle di batla di sothilwe, re a utlwa, Morena, 
hore ho tla ha Morena ho atametse. Mme re itokisetsa ho kena 
leetong. Mme ha re nahana ka leeto, re ka hopola disutikeisi, 
le—le diaparo tse tlatseletsang le diteeta tse tlatseleltsang. 
Empa ho fapane hakakang leetong lena! Hase ho laela; ke 
ho laolla, ho beella kathoko. Jwaloka ha mohlanka wa Hao e 
moholo, Pauluse, a boletse Bukeng ya Baheberu, kgaolong ya 
12, “Re ke re beelle kathoko boima bo bong le bo bong le ho 
se dumele ho re tshwasang feela, re tle re mathe lephallo le 
beilweng pel’a rona ka tiisetso.”
40 Mme re ke ke ra porofetela lefatshe lena la sejwale dintho 
tse molemo. Ntho e le nngwe eo re ka e porofetang ka Moya 
ke tlokotsi, mathata, ditshisinyeho tsa lefatshe, maqhubu a 
maholo, ho wa ha letsatsi le kgwedi, kereke e mongwaheng 
wa Laodisea, Kreste kantle ho monyako, a kokota ho kena. 
Oho Modimo! Jwalo feela ka Mikea wa kgaleng, o ne a ka 
hlohonolofatsa Akabe jwang athe seporofeto se ne se eme 
kgahlano le yena? Athe moporofeta eo wa senatla e moholo, 
Elia, o ile a mo atamela, mme kahobane a tlositse bophelo ba 
motho eo ya se nang molato, Nabothe, ka hona a re, “Dintja 
di tla nyeka le a hao madi.” Ha ho le jwalo Mikea o ne a ka 
porofeta dintho tse molemo jwang?
41 Ho ka tla jwang hore bana ba kajeno ba tletseng Moya 
ba porofetele batho ba tletseng sebe molemo, batho ba 
monyemo ba leleketseng Morena ka ntle? Oho Modimo, re 
bona feela ho baba ha kahlolo kapele. Le ho hlabela ba sa 
lokang mokgosi, “Balehelang ho Morena, hobane Ke Lefika 
naheng e nyorilweng! Ke Setshireletso mehleng ya sefefo. 
Mme Lebitso la Morena ke Qhobosheane e Matla, mme ba 
lokileng ba balehela ho Yona mme ba bolokeha.” Kamoo re 
ka nahanang ka metse e meholo eo e ahilweng, ya setshabelo, 
mme enereha mophetetsi^ka mora hoba monna a kene e—e 
qhobosheaneng, o ne a bolokehile, ho se letho le ka mo amang. 
Oho Modimo, ha re ke re mathe mme re potlakele ho Morena, 
hobane Ke Setshabelo sa rona le Matla a rona, le thuso e leng 
teng nakong ya tlokotsi. Ka hona, ka ho bona ka leihlo la ntsu, 
jwalokaha ho etsahetse, tlokotsi e a qhobellana, maru a biloha, 
seaduma le lehadima la kahlolo di theohela hodima lefatshe, re 
a tseba hobane sefefo se haufi.
42 Bosiung bona, Morena, re rapella bana mona ba 
phahamisitseng matsoho a bona. Ha ke tsebe seo ba se 

batlileng, Ntate, Wena o a tseba. Ke O rapela ho hlokomela 
meya ya bona e bohlokwa ka ntho e nngwe le e nngwe, ke 
hore morero o ka morao ho letsoho leo le phahamisitsweng 
ka wona. Fana ka sena, Morena. Fodisa ba kulang. Tshedisa 
ba kgathetseng. Tlisetsa ba hateletsweng kgotso. Tlisetsa 
ba kgathetseng kgotso, Dijo ho ba lapileng, Seno ho ba 
nyorilweng, thabo ho ba hlonameng, matla kerekeng. Morena, 
tlisa Jesu hara rona bosiung bona, re sa itokisetsa ho ja selallo 
se lekanyang mmele wa Hae o robilweng. Re a rapela, Morena, 
hore O tlare etela ka mokgwa o hlahileng ka mahetla.
43 Hlohonolofatsa phuthehwana ena, modisa wa yona ya 
ratehang, Moena Neville wa rona le lelapa la hae, le batikone, 
le diteraseti, le motho e mong le e mong ya leng teng. 
Hlohonolofatsa ba bang, Morena, hohle lefatshe ho pota, ba 
letileng ho tla ha Morena ka thabo, mabone a lokisitswe, le 
ditjhommela di bentshitswe kahohle, mme Lesedi la Evangedi 
le tjhaba dinqalong tse lefifi.
44 Jwale, nthuse, Morena, ka mantswe ana a mmalwa. Mme 
o Le hlohonolofatse re sa Le bala, mme o re fe thero, hoba re e 
kopa ka Lebitso la Jesu. Amen.
45 Jwale re ka phetla Bukeng, kgaolong ya 6 ya Mohal. 
Johanne, mme ho ka ba ho tle ha e mong le e mong wa rona 
a ka bala kgaolo ena yohle ha re fihla hae. Ke rata ho bala, 
ho qala ka temana ya 47, ho theohela ho ya 59, mmoho, e le 
mokgwa wa ho haha thero hodima sehlooho sa: Selallo. 
 Ke Jesu ya buang jwale, moketeng. E ne e le nako e 
kgolo, mekete ena. Ba ne ba nwele metsi a lefika, ho lekanya 
Lefika le neng le le lehwatateng. Mme ba ja, ka baka la ma 
nna a neng a theohe dilemong tse makgolo tse fetileng, 
sehopotsong. E ne e mpa e le mokete wa paseka feela, jwaloka 
ha re o tshwere bosiung bona.

Kannetenete, ke re ho lona, Ya dumelang ho nna o 
na le bophelo bo sa feleng.

Ke nna bohobe ba bophelo.
Bontata lona ba jele manna feelleng, mme ba shwele.
Ke bona bohobe bo theohang lehodimong, hore 

motho a bo je, mme a se ke a shwa.
Ke nna bohobe bo phelang bo theohileng 

lehodimong: ekare ha motho a eja bohobe bona, o tla 
phela kamehla: mme bohobe boo ke tla mo nea bona ke 
nama ya ka, eo ke tla e nea lefatshe le tle le phele.

Yaba Bajuda ba tsekisana hammoho, ba re, Na eo a 
ka re nea nama ya hae jwang ra e ja?

Jesu a re ho bona, Kannetenete, ke re ho lona, Ekare 
ha le sa je nama ya Mora motho, le sa nwe madi a hae, 
le ke ke la ba le bophelo ka ho lona.

Ya jang nama ya ka, le ho nwa madi a ka, o na le 
bophelo bo sa feleng; mme ke tla mo tsosa ka letsatsi la 
bofelo.

Hobane nama ya ka ke sejo kannete, mme madi a ka 
ke seno kannete.

Ya jang nama ya ka, le ho nwa madi a ka, o dula ho 
nna, le nna ho yena.

Jwalokaha Ntate ya nthomileng a phela, mme ke 
phela ka Ntate: le yena ya jang nna, o tla phela ka nna.

Bohobe bo theohileng lehodimong ke bona bona: ha 
ho jwaloka ka bontata lona ba jeleng manna, mme ba 
shwele: empa ya jang bohobe bona o^phela ka ho sa 
feleng.

A bolela taba tseo Kapernauma, a ntse a ruta 
sinagogeng.

46 Morena a ke a hlohonolofatse Lentswe la Hae. Ke batla 
jwalo, metsotso e mmalwa feela, ho bua ka: Selallo. Lentswe 
selallo le bolelang? Ho lalla ho bolela “ho buisana.” Ho ja 
selallo hantle ho bolela “ho qoqa, ho buisana le e mong.” Ha 
o bua le motho mohaleng, le tswelapele ka moqoqo mono, le 
a lalla. Mme ha re ka tswela kathoko mme ra ema kamorao 
ho mohaho, mang feela le modisa, kapa batho bafe feela ba 
babedi, baa lalla.
47 Jwale, ha o lalle ka seyalemoya, hoba ha o kgone ho 
kgutlisa puo, kapa thelebishene. Empa ha^O ka kgona ka 
fonofono, hobane o boela o lalla le yena, hase lehlakore le le 
leng feela. Ke^Nke ke ka lalla le wena hona jwale, hoba ha 
o kgone ho kgutlisa puo. Ka baka leo, ha ho le jwalo, e ke ke 
ya eba ho tla utlwa moreri a tlisa molaetsa wa hae. E ke ke 
ya eba yona, ho phutheha, ho lalla. E ke ke ya eba selallo seo. 
Ha o tlilo lalla le moreri feela, o no o tla mmitsetsa kathoko, 
kapa motho mang feela, mme o lalle le yena a le motona kapa 
a le motshehadi.
48 Empa seo re kenang ho sona, selallo, ke hore e mong le 
e mong wa rona ka bonngwe re lalle le Kreste. Ke hona ho 
lalla. Ka hona, ho lalla ha se ha ho bua a le mong, rona re 
hlahisa puo yohle, empa ho ema le ho bona seo A kgutlang a 
re bolella sona.
49 Jwale ke hona moo, hangata, re etsang diphoso tsa rona tse 
kgolo, ke hore, re hlahisa puo yohle mme ha re eme le ho Mo fa 
monyetla wa ho kgutlisa puo. Ka dinako tse ding re a tsamaya, 
ho re, “Morena, ke O kopa ho etsa hore-le-hore le hore-le-hore, 
amen,” le ho tsoha le ho ikela. Jwale, ruri hoo hase ho lalla. 
Ke ho tloha le ho kopa monyetla. Empa ha o dula halelele ho 
lekana hofihlela A arabela, ke hona ha o kene selallong, ho 
lalla le Morena. Jwale, mme mokgwa wa motonana wa ho lalla, 

ke ho dumellana, le tshwanela ho dumellana ka dintho tse 
itseng. Jwale, mme ho a makatsa hore ka nako tse ding ha re 
fumana dintho tseo^
50 Ho ja ho amana le sona. Jwale, ako nke batho e leng 
borakgwebo, ha ba batla ho hlaba selekane sa kgwebo, ba ye 
ba memele motho tinareng. Mme hoba ba dule mme ba je, 
mme ba ntoo qoqa. Morekisi ya kgabane, ka tlwaelo a ke ke 
a qoqa le motho ka mpa e lephako. Ho molemo ho ema ho 
fihlela a le monate, mme ebe kamora ho ja borakefese ba hae. 
O se ke wa nyolohela mono mme o mo tsose betheng le ho 
mmolella ka ntho eo o batlang ho mo rekisetsa yona, empa 
mo emele hofihlela a jele borakefese ba hae mme—mme a 
dutse ka boiketlo.
51 Tsatsi le leng, ke ne ke rera ka mosadi ya hlatswitseng 
maoto a Jesu, ke bua sena hodimo kwana Canada, hore ha 
moeti a tla etela motho e mong, motho enwa o ne a boloka 
moetlo oo ba lokelang ho o baballa pele ba ikutlwa ba loketse 
ho tla eta le ho lalla. Ho eta ke ho lalla. Jwale, ba ne ba 
fihla mono^Ho mengwa, pele o no o lokela ho mengwa. O 
ntoo fihla monyako mme ebe mohlatswa-maoto o hlatswa 
maoto, hobane ho hahlaula, o ne o aparelwa ke lephoka la—la 
diphoofolo le dintho tse jwalo tseleng. Bohle bao^batho ba 
ne ba tsamaya tseleng e le nngwe le phoofolo, mme—mme ho 
be le lephoka le lerole, mme seaparo sa Palestina se le pheule 
mme le kgomarele mofufutso wa meomo, le moo sefahleho se 
sa kwahelwang teng, le—le matsohong. Mme—mme ba ne ba 
ba tshwara monyako, mohlatswa-maoto o ne a etsa hoo, mme 
ba hlatswe maoto a bona. Mme ho ntoo ema motho e mong 
mono ka thawele le e—e ka alebasetere, mme ba mo nyanyatse 
alebasetere ena matsohong, mme ba e pikiltle tjena, le—le ho e 
tshasa sefahlehong sa bona, ba ntoo nka thawele ba iphumule. 
Hoo ho tlose lerole lohle le monko. Mme e hlahise ho hong ho 
tlisang kgatholoho, ho kang menthol, mme e ba etse hore ba 
ikutlwe ba le batle ho feta.
52 Mme e re ha ba kena, e seng ka dieta tsa hao tsa kgale 
tse ditshila, dimmete tse ntle tseo, ba nke nthwana, ntho e 
kang selepara sa ka tlung, mme ba kene kahare. Mme ebe 
e—e moeti o a kena mme—mme momemi a—a ba ake ka kako 
ya kamohelo. Mme, o a bona, o ke ke wa batla ho akwa ke 
momemi hola o nkga hampe. O ke ke wa batla ho tsamaya 
hodima dimmete hola o le ditshila. Mme ebe momemi o 
amohela ka kako, mme o ntoo fetoha e mong wa ba ntlo eo.
53 Mme, jwale, Modimo o na le dintho tse jwalo. Ruri pele re 
itokisetsa ho lalla le Modimo, pele re tshwanetse ho hlatsuwa 
ka metsi a Lentswe. Karohano, metsi a hlatsuo a re arohanyang 
le dibe sa rona. Jwale, pele, o ke ke wa qoqa le Modimo mme o 
ke ke wa lalla le Modimo, mme ho na le^Pele, o tshwanela 

ho bakela seo o se entseng, hoba o ke ke wa dumela hofihlela 
o bakile, “Morena, ntshwarele ho se dumele ha ka.” O a bona? 
“Ntshwarele ho se dumele ha ka.” O tshwanela ho baka, pele. 
Mme, ha o baka, ke moo o^dibe tsa hao tse fetileng di a 
tshwarelwa, ebe o fetoha lekolwane la kolobetso. Jwale, he, O 
tshepisitse Moya o Halalelang kamora kolobetso.
54 Jwale, taba, ke hore, ho lalleng hona, re fumana hobane 
e—e hlatsuo ya maoto e teng ekasita le dintho tse amanang le 
hoo, hape, ho hlatswa maoto a rona, e leng papiso ya hlweko 
ya Moya o Halalelang.
55 Jwale, he, maikutlo a kananelo a tshwanela ho ba teng. Ha 
o na le tsitsipano le momemi wa hao—wa hao, ke moo le—le ke 
keng la lalla. Tjhe, le—le ke ke la kgona, hoba ha o dumellane 
le yena. Empa ha le dumellana, ke moo le ka lallang. Ka hona 
ho a tshwana leha re tla tafoleng ya Morena, re tlameha ho 
dumellana le Lentswe la Hae. Le a bona? Re tshwanela ho 
tswalwa labobedi, Moya wa Modimo ka ho rona o ntse o re 
“amen” Lentsweng le leng le le leng leo A le ngodileng, ke moo 
re ka lallang le Yena.
56 Re na le taba ena ho Modimo, ha dipelo tsa rona di sa 
re ahlole, re na le mohau ho Modimo. Re a tseba re fumana 
dikopo tsa rona le qelo ya rona, ke kahobane dipelo tsa rona 
ha di re qose. Jwale, ha Modimo a re bolella re tshwanela ho 
tswalwa labobedi, mme re eso amohele tswalo e ntjha, ke moo 
re tla ikutlwa ho hlolla ho ka ya, ho Mo kopa letho, le a bona, 
hoba re tseba re sa phethisa ditlhoko tsa Hae. Ntho feela ke 
thapelo ya moetsadibe. Empa re qoqa le Yena ha re fela re 
kene botswalleng le Yena, hoo ho hlahisa selallo.
57 Jwale, mokgwa wona wa selallo, ke rata ho hlalosa 
nakwana. Jwale, re a ja, hoo re ho bitsang selallo, ke bohobe le 
veine. Jwale, hoo ho hlalositswe ka phoso hoo ho seng hotle le 
ho bua ka sona. Oh, kamoo hoo ho hlalositsweng ka phoso ho 
theoha le dilemo! Hoo ehlile hase selallo, e mpa e le ho boloka 
molao. Le a bona? Jwale, lebaka leo re se reileng selallo, ke ka 
hoba se tswa kamanong le Katolike e leng ho ba “Eukariste 
e Halalelang, eo hantle-ntle e leng mmele wa Morena Jesu 
ka seqo.” Empa ha se mmele wa Morena Jesu! Empa e le 
sehopotsong sa mmele wa Hae.
58 Mme ha ke tsotele hore ke baprista ba bakae kapa bareri, 
kapa e ka bang mang ya hlohonolofatsang hoo, esale bohobe 
le veine. Ha ho moprista jwalokaha ba re jwetsa, ho re, 
“Modimo o tlamehile ho mamela moprista ha a fetola selello,” 
hoo ba ho bitsang, “Eukariste, ho e etsa mmele wa Morena 
Jesu ka seqo. Ebe moo modumedi a jang hoo, mme hoo ke 
selallo.” Hoo ho fosahetse!
59 Ho lalla ke “ho qoqa le, ho lalla le, ntho eo o ka buisanang 
le yona mme ya boela ya kgutlisetsa ho bua le wena.” Ke ho 

lalla hoo. Thathana e ka sitwa ho kgutlisetsa puo. Ka hona, 
ruri, selallo sa mannete ke Moya o Halalelang o boelang o 
bua. Ha o Mo kopa, A ntoo kgutlisa puo, ke sona selallo se 
nepahetseng. Sena ke sehopotso, ho nka kabelo thakgisong ya 
Hae le tsohong ya Hae, mme ha se selallo. Re se bitsa hono, 
empa ha se sona. Se tswa kerekeng ya Katolike, ho ja thathana 
ena jwalokaha re fetile ho yona tsatsi le leng tsamaisong, le ho 
bua ka Bohetene Kgahlano Le Bokreste.
60 “Kamoo thajana e kgidikwe ena e leng mmele wa Kreste 
ka seqo kateng.” Jwale, kereke ya Katolike e dumela hoo. 
Na le kile la lemoha, ha ba feta kerekeng, ba etsa pontsho 
ya sefapano, ba thetsa dikatiba tsa bona, le jwalo-jwalo. Ha 
se kereke, ke thajana eo e ka mono, “mmele oo moprista a 
o fetotseng ho tswa ho thajana ho ya ho mmele wa Kreste 
ka seqo,” athe dikgoto le ditweba di ka e thota tsa tsamaya 
le yona. Kgele, o ke ke, o ke ke wa nahana ka monahano o 
phodileng mme wa nahana hore sekotwana sa bohobe ekaba 
mmele Morena Jesu! Ho ke ke ha ba jwalo.
61 Selallo ke “ho qoqa, mme e boela e bua, ntho eo o ka buang 
le yona.” Lona lentswe lalla le bolella “ho qoqa le,” kapa, “ho 
amana le ntho e boelang e bua le wena.” Mme Modimo o boela 
a bua le wena, selallo. Mme esale bohobe le veine, hoo re ho 
bitsang selallo.
62 Jwale, Jesu o boletse mona, jwalokaha ke badile, “Mmele 
wa Ka ke sejo le seno mmoho, Madi a Ka, mmele le Madi ke 
sejo le seno.”
63 Jwale, re batla ho nahana ka Jesu re Mo amahanya, seo A 
na a le sona. Mmele wa Hae ke’ng? Mmele wa Kreste ke’ng? Ke 
mmele wa badumedi ba amanang le Yena Moyeng o Halalelang. 
E seng seseto, e seng sekotwana sa bohobe, empa Moya o kahara 
pelo ya modumedi, mme mmoho ba a amana, moo motho le 
Modimo ba ka buisanang, bara le baradi ba Modimo. Motho ya 
felang, ka tshollo ya Madi ho hlahile tshwarelo ya sebe, mme 
monna enwa le mosadi enwa, moshanyana kapa ngwanana, ya 
keneng setswalleng le Kreste, o lalla le Yena, mmele.
64 Jwaloka monna le mosadi ha ba ka dula fatshe mme ba 
lokisa ditaba, kapa moshanyana le motswalle wa hae wa 
ngwanana, Kreste le Kereke ya Hae ba lalla mmoho. Ke ka 
baka leo re utlwang ho tswa ho Yena, le ho bona bokamoso 
pele bo fihla mona, le ho ka bolela bokamoso hore e 
phethahetse, hobane re lalla le Modimo O fupereng Bosafeleng 
letsohong la Wona. Ho lalla e mong le e mong, mmele wa 
Kreste, wa sephiri, mmele wa Kreste wa moya. O sa amanang 
le mofuta ofe feela wa seseto, kapa bohobe kapa e—e veine, 
empa e—e mokgweng wa moya.
65 Jwale, Jesu o buile ntho e tshwanang. Nkang Mohal. 
Johanne, kgaolo ya 4, ho qoqa le mosadi sedibeng, a bua ka 

ntho e kang, “Bontata rona ba nwele sedibeng sena, mme ba 
tjhekile sediba sena, Jakobo, mme_mme o nositse bana ba hae 
le makgomo a hae, metsi ana, mme Wena o re, ‘Eka kgona ho 
rapelwe motseng o itseng,’ mme ba bang ba re ‘Thabeng ena.’”
66 Mme Jesu a hla—a hla a re, “Bea butle motsotso! Rona re 
Bajude, mme re utlwisisa hore eng, hore ho rapela ho bolelang. 
Empa mamela sena, mosadi. Hora e a tla, le jwale e se e fihlile, 
moo barapedi ba nnete ba tlang ho rapela Modimo ka Moya 
le ka Nnete. ‘Lentswe la Hao ke Nnete.’ Mme Ntate o batla 
ba jwalo ba tla Mo rapela ka Moya le ka Lentswe, Nnete. 
‘Lentswe la Hao ke Nnete.’” Jwale, O boleletse mosadi seo.
67 Le a bona, Kreste^Modimo ke Moya. Kreste e bolela 
“motlotsuwa, monna ya tlotsitsweng ke Modimo,” hoo 
ho Mo entse Kreste. Jwale, Kreste o itse, “Ke Nna Dijo le 
Seno mmoho.” E seng thajana, e seng thajana eo re e jang 
mona. Hoo ha se Kreste. Veine eo re e nwang aletareng, ha se 
Kreste. E tshwantsha Yena, ka papiso. Empa Kreste ke Moya o 
Halalelang, tlolo e hodima Kereke, ke yona Nama le Seno.
68 Sello se seholohadi se fumanwang lefatsheng lohle, ha ke 
kgolwe mang feela wa lona a kile a se utlwa, empa, ha o kile 
wa kgona, ha ho sello se lekanang le sello sa tlala. Ha o bona 
mme le lesea la hae, mme ha a kgone ho tsamaya o tsherema 
hakana, mme lesea le lenyenyane le shwa, mpa ya lona e 
tomolotswe ke tlala, ho utlwa dihabeyo tseo tse tswang pelong 
ya mme, ho bona marama a lesea leo a phathahane hofihlela 
e le letlalo le masapo, mme marenene a lona a manyenyane a 
lona a manyenyane a phatsima, mme le sa kgone ho etsa lerata, 
mohlomong, mahlwana a lona a hotolohile. Ha ho selallo se 
kang sa ba lapileng le ba nyorilweng.
69 Ka ntle kwana mahwatateng, ke batho ba bakae ba 
lahlehetsweng ke maphelo a bona ka baka la lenyora! 
Dipale tse ngata, tseo nka le tshwarellang bosiu bohle ka 
tsona, dipale tse ngata tsa nnete tsa lehwatata. Kamoo e 
yeng e re ha o^ho nyorweng, kamoo Diabolosi a o—o 
hlahisetsang diphalana. Le di bone mona, ha le a tlameha ho 
ya Bophirimela ho di bona. Ako theose ka tsela, mme ekare 
ho na le metsi tlase tseleng. Mang le mang wa lona o bone 
seo, lona ba kgannileng mme le tsamaya hodima mmilakgolo. 
Ke diphalana tsa bohata tseo. Nakwana e fetileng mona, 
dilemong tse ka bang tharo kapa tse nne tse fetileng, ke badile 
moo makau a mang, a na fofa a kgaohanya naha, a bona 
liphalana mme a wela tseleng, a hopola hobane a thulana 
le metsi. Mme a phatloha feela, a otlana tseleng e thata, a 
nahana hore a dula kahara metsi, diphalana.
70 Ke hakae Diabolosi a etsang batho jwalo, ho ba hlahisetsa 
diphalana tsa bohata, athe, ha ho letho mono, empa e le 
boipeho-tumelo feela. Batho ba bangata kajeno ba nka 



SELALLO 15

borapedi ba boipeho-tumelo, ho leka ho etsa ntho e nngwe 
kapa ho etsa eka ntho e nngwe e teng athe ha ho jwalo! 
Jwalokaha mosadi e leng moromuwa a boletse hore o ile a ema 
hofihlela a tiile. Re mpe re etse jwalo. O ke ke wa kgutla mme 
wa boela wa leka. O na le monyetla o le mong feela, mme o na 
le Moralo, ka hona re mpe re theohele hantle pheong eo.
71 Sello sa tlala, mamelang, ke sello se seholo hobane ke sello 
sa mahlomola. Motho eo o a shwa. Mme, oh, hola re ka fihla 
maemong ao, hola setjhaba sena se ka fihla moo se lapetseng 
Modimo hona! Se tlaleng e mpe ho feta ditjhaba tse kang India 
tse bolawang ke tlala nameng, setjhaba sena se bolawa ke tlala 
moyeng. Empa kamora hoba o lape halelele hakana, e fihla 
moo o seng o sa tsebe hore o lapile.
72 Jwaloka ho hwama feela. Hoba o ikele hakaalo, ho hwama, 
o hatsela hakana, hoo kamora nakwana o futhumalang. Mme 
ha o etsa jwalo, o a shwa! Mme ke bona bothata bosiung bona. 
Dikereke di hatsetse hoo di hwammeng, mme di nahana hore 
di futhumetse, ka baka la maloko, athe di shwa moyeng. Ho 
shwa! Ha ba tsebe. Qetellong, o robala fatshe, mme ke ho fela 
ha yona. Ha a sa hlola a tsoha, hoba madi a hae a hwamme 
methapong ya hae.
73 Jwale, ho nyorwa. Jesu o boletse, “Madi a Ka ke seno 
kannete.” Ha o nyoretswe bophelo, ho nyorelwa bophelo, Jesu 
o na le wona feela metsi a ka timang lenyora leo. “Tloong 
ho Nna, lona ba kgathetseng le ba imetsweng.” Kwana ho 
Tshenolo, E itse, “Ya nyorilweng a tle didibeng tsa metsi a 
Bophelo mme a nwe feela.” Ha o fela o nyoretswe Bophelo!
74 Re bona balepi ba dinaledi ba lepa, neng-neng 
mathwasong a karolo ena kapa mathwasong a kgwedi, ho qala 
ka la pedi kapa la hlano, kapa neng-neng tsamaong ya kgwedi 
ena, balepi ba dinaledi ba India ba lepa hobane lefatshe le 
tlilo phatlolwa dikoto. Mme dipampiri tsa ditaba tsa Amerika 
di iqabola ka yona. Ha ke dumele lefatshe le tlilo phatlowa 
dikoto, empa ke re ho phoso ho iqabola ka yona. Hobane, ntho 
e nngwe e mothating wa ho etsahala ka le leng la matsatsi ana, 
e tshwanang le eo, mohla dipolanete tse hlano, Mars, Jupiter le 
Venus, le—le jwalo-jwalo, di kgohlelang nthong ya tsona—ya 
tsona^Ha di eso etse sena le ka mohla. Oh, ba akanya hore 
dilemo tse ka bang dikete tse mashome a mabedi a metso e 
mehlano tse fetileng, empa ke mang ya neng a le teng morao 
mono ho e tseba?
75 Ke lepa hore taba ena e momme moelelo wa moya. Ke 
dumela e le ho kena ha peelo ya Modimo, moo tshenolo e 
kgolohadi ya Lentswe e tla manollwa nakong ena. Hopolang, 
ba re ke dinaledi tse tharo tse teaneng pitikolohong mohla Jesu 
a ne a tswalwa. Mme mona ke hlano, mme hlano ke mohau, 
palo ya mohau. Tharo ke palo ya phetheho. Hlano ke palo 

ya mohau, J-e-s-u-s, m-o-h-a-u, t-u-m-e-l-o, le jwalo-jwalo. 
Palo ya mohau! Ha Modimo a fela a ka romela matla a Hae 
kerekeng, e tla be e le mohau wa Hae, e tla be e se ka baka 
la kutlo ya batho. Mme Esaia o boletse, kgaolong ya 40, ka 
mokgwa wa ho “hlabela Jerusalema mokgosi, hore ntwa ya hae 
e fedile,” leha kwana a ne a jere sekgobo sa medimo ya bohata, 
empa mohau wa Modimo e le wona o e romelang. Ha Modimo 
o fela o re romella ho hong, e tla be e le mohau wa Hae e seng 
mesebetsi ya rona. Ka hona, ekabe e lekanya ho hong. Ke lepa 
hore ho tla ba le phethoho. Ha ke tsebe e tla ba eng, empa ke 
dumela hore e itokisetsa ho hlaha. Re hodima^hantle ntshing 
tsa yona hona jwale.
76 Ekare ha e mong a lapile, a tle ho Kreste. Ekare ha e mong 
a nyorilwe, a tle ho Kreste. O timola lenyora leo. Ke Mokgodisi 
wa lenyora la rona lohle le wa tlala ya rona.
77 Nkile ka phetelwa pale nakwana e fetileng. Mohlomong 
ke e phethile ka kerekeng ena. Haeba ke entse, le ntshwarele 
ho e phetha feela ke ho fihlela ntlha e itseng. Ho kile ha ba 
le mosupatsela wa Moindia, kapa, e batla e le mookamedi 
wa Maindia. A hahlaula naheng ya Navajo, mme a lahleha. 
Lebitso la hae le Coy. Mme o ne a theosa tselaneng, tselaneng 
ya diphoofolo, mme a nahana, “Jwale, ha nka sala tselana ena 
morao, ruri ke tla fumana metsi.” Mme pere ya hae e nyorilwe 
hona hofihlela leleme la yona le leketlile, le omme, dinko di 
tlerefetse mme di manne kgoho ya lehlabathe. A kwahetse 
sefahleho sa hae ka sakatuku sa hae hara difefo tsa lehlabathe 
hofihlela se manne kgoho ya lehlabathe, mme o ne a timela, a 
batla metsi. Mme o ne a tataisa pere ya hae ha a ne a thulana 
le tselana ena. Mme a re, eitse ha a hlwella hodima pere ya 
hae a bona tselana ena ya diphoofolo, ho re, “Ruri e tla nkisa 
metsing.” Ka hona a qhoma a kalla pere ya hae mme a theosa 
ka tselana.
78 Mme pere le yona ya tseba hobane e kene tselaneng 
e yang metsing. Kamoo Modimo a fang dibata tse semumu 
tlhaho! Mme ya theosa ka tselana. Qetellong, a mmalwa ane a 
kgelohela lehlakoreng le leng, a mmalwa feela a fapoha tselana 
e hataketsweng. Pere ya batla ho fapohela nqa eo, empa Coy 
a hopola ka mokgwa osele. A leka ho e tsepamisa tselaneng e 
hlenneng, mme a qala a theosa homme pere ya hana ho ya. A 
e hlohlotsa ka ditsenene tsa direthe, mme ya honotha mme ya 
nka lehlakore le leng. Mme ya qala ya tjhetjha. E ne e tsherema 
haholo ho penyaka e mo hlohlolla.
79 Ka hona a boela a e hlohlotsa ka direthe, a ba a tabola 
pere, a thoothela ho fumana metsi hona, bophelo ba hae bo ne 
bo tla pholoswa, pere ya ba ya ema, e tlakasela, e fopha madi. 
Mme a sheba fatshe, a sheba tlase mane, e ne e tlakasela ka 
mokgwa oo mme e se e tla nyebella tlasa hae. A e sheba, mme 

a bona madi lephakong la yona. E ne e le Mokreste. Mme a re 
ho pere ya hae, a re, “Kgale ke utlwa hore tse hlaha^kapa, 
dibata di na le tlhaho. Ha ho bonahale sehlotshwana se 
sa tsebisahaleng seo se kgelohetseng nqa eo se ka be se ile 
metsing. Eka tsela e kgolo ena mona e ka ya moo di yang 
ho nwa metsi kamehla.” Empa a re, “Ha o fela o mpepile ka 
botshepehi ho fihla mona, ke tla sala tlhaho ya hao morao.”
80 Oh, kamoo ke nahanang jwalo ka Kreste! Tsela e yang 
timelong e hlonngwe difika mme e hlenne tsela yohle, empa 
tsela e teng e tshesane e yang Bophelong. E tla fumanwa 
ke ba seng bakae. Feela, e seng ka tlhaho, empa Moya o 
Halalelang o tla o faposetsa metsing ao a Bophelo. Ke nahana, 
hore efela ha O ntsamaisitse ka polokeho bohole bona, ke tla 
O nka tsela yohle.
81 Ho qetella pale, o—o ne a eso tsamaye le halofo ya maele, 
ho fihlela, hang feela, pere e tshepehang e itshohlometsa hantle 
qanthaneng e kgolo ya metsi. Pere e ne e tseba seo e buang 
ka sona, seo e neng e se bolela ka mokgwa wa yona wa ho 
hlalosetsa e—e mokalli. E ile ya fihla mono. A re o ile a hafela 
metsi dinkong tsa pere. A itodisa, a howeletsa mme a hlaba 
ditlatse, mme o ne a howeletsa ka lentswe la hae lohle, mme a 
tshela a tshollela metsi mmetsong wa hae, mme a howeletsa, 
“Re pholohile! Re pholohile! Re pholohile!” Mme pere, ya nwa, 
e ntse e tlakasela. Mme a sheba maphako a yona a fophang 
madi, nakong eo a se a topisitswe ke ditsenene tsa direthe.
82 Mme ka yona nako eo feela, a re^a utlwa motho a re, 
“Tswa metsing ao.” Mme a tadima, mme ke moo ho eme 
lekhauboyi le le nyenyane le senyehileng sebopeho. Mme a 
tswa metsing. Mme a re o ile a fofonela mollo, mme a sheba 
kwana, sehlopha sa banna se ne se hlomile mono. Ba ne ba 
tswile ba ipopile ngata e rafang. Ba se ba fumane gauta e 
itseng, mme ba le tseleng e kgutlang le dipere tsa bona mmoho 
le dipere tsa bona tsa dipeletsa, mme ba ne ba tlile qanthaneng 
ena ya metsi mme ba phomotse, mme bohle ba ile ba tahwa.
83 Mme a re ba ne ba besitse nama e itseng e hlaha, mme a 
ja le bona. Le ho re, e mong wa bona a re, “Ako nwe.” A ba 
bolella hore yena ke mang, e ne e le Jack Coy, e—e mosupatsela 
wa Moindia. Ka hona a re, “Be, jwale, ako nwe.”
 A re, “Tjhe,” a re, “ha ke nwe.”
84 Mme ya ka hlapa bathong bao. Ka hona a re, “O tlilo nwa 
seno sa rona!”
 A re, “Tjhe, ha ke nwe.”
85 Ka hona a lahlela senwelo hodimo, mme a re, “Nwa!” Ba 
tahilwe, kaofela ha bona, le a tseba, ba ka etsa halofo ya tosene.
 Mme ka hona a re, “Ke a le leboha, bashaana.”

86 Ho re, “Ha nama ya rona e hlaha efela e le monate ho 
lekaneng ho jewa, wiski ya rona e monate ho lekaneng ho nowa.”
87 Mme le tseba kamoo ba leng kateng, ba tahilwe. Mme a re, 
“Tjhe,” a rialo.
88 Mme ba hlahlela kgaketlana kahara sethunya, le ho re, 
“Jwale o tlilo nwa ho seng jwalo!”
89 A re, “Tjhe. Tjhe, nke ke ka nwa.” Mme a qala a tsepamisa 
sethunya. Ho re, “Be butle motsotso feela.” Ho re, “Ha ke 
tshabe ho shwa.” A re, “Ha—ha ke tshabe ho shwa.” A re, 
“Empa ke—ke batla ho le phethela pale ya ka pele ke etsa 
jwalo, lebaka leo ke sa nweng.” Ho re, “Ke mo-Kentucky.” A 
re, “Mme kahara motlotlwana wa kgale hoseng ho hong, moo 
mme a na robetse a eshwa, o ile a mpitsetsa pel’a moalo wa 
hae, le ho re, ‘Jack, ntatao o shwele ka sehlopha sa dikarete 
letsohong la hae, tafoleng, a tahilwe.’ Le ho re, ‘O se ke wa 
nwa le ka mohla, Jack, leha o ka etsa’ng.’” Le ho re, “Hodima 
phatla ya mme ka na ka beha matsoho a ka. Mme ka tshepisa 
Modimo, ke sa le moshanyana wa dilemo tse leshome, hore nke 
ke ka nwa kgetlo la ka la pele.” A re, “Ha ke eso nwe.” Le ho 
re, “Jwale ha o batla ho thunya, o ka thunya feela.”
90 Mme eitse ha letahwa le phahamisa sethunya sa lona mme 
le boela le lahlela senwelo hodimo, ho re, “Se nke ho seng 
jwalo ke a thunya!” Mme nakong eo sethunya sa thunya mme 
senwelo sa phatloha.
91 Mosikong wa kgohlo ho ne ho eme lekhauboyi la kgale, 
le senyehileng sebopeho, dikeledi di theoha marameng a hae. 
A re, “Jack, le nna ke tswa Kentucky. Ke ne ke etsetse mme 
tshepiso tsatsi le leng, empa ke robile tshepiso ya ka.” A re, 
“Ke ne ke emetse mathaka ana a tahwe ho lekaneng, mme ke 
tlilo bolaya sehlopha sa bona sohle, le hona, ke nke gauta eo 
ba nang le yona.” A re, “Empa haesale ke le letahwa mme ke 
sitilwe. Empa,” ho re, “Ke a kgolwa ha sethunya sa ka se ne se 
kgabola hara dikgohlo tsa lehodimo, mme o nkutlwile ke saena 
selekane sa hore ha ke sa tla e etsa.” Mme mono, ka mohau 
wa Modimo, a tataisetsa batho bao bohle ho Kreste, bao bohle 
kantle mono.
92 Le a bona, ho na le ntho e nngwe ka metsi, ntho e nngwe ka 
hlasimollo. Ntlha ya ka e ne e le, ho, fihla metsing ha o nyorilwe. 
A o etsetsa ntho e nngwe, ke ho fihla metsing ha o nyorilwe.
93 Jwale, O itse, “Ke le siela kgotso ya Ka. Ke le fa kgotso 
ya Ka.” Hase kamoo lefatshe le le fang kgotso kateng, empa 
kamoo A o fang kgotso kateng. Kgotso ya Hae e timola lenyora 
la rona. Ha re fela re batla kgotso, jwale ha re ikgatholleng 
kgotsong ya Hae, ho tseba hobane re na le kgotso le Modimo ka 
Morena wa rona Jesu Kreste. Ke mofani wa rona wa Kgotso ya 
timolang lenyora la rona.

94 Temana e reng, “Ke Sejo kannete le Seno kannete.” Ke 
tshwaile mona, temana ya 57, “Sejo kannete le Seno kannete.” 
Mamelang seo A se buileng mona.

Mme jwalokaha Ntate ya phelang a nthomile, mme 
ke phela ka Ntate wa Ka: le yena ya jang nna, o tla 
phela ka nna.

95 Ka matswe a mang, “Ntate o Nthomile, mme Ke phela ka 
Yena. Mme e mong le e mong ya tlang ho Kreste o tshwanela ho 
phela ka Kreste.” Oh, kgidi, ke moo he, ke selallo seo. Ke sona 
selallo sa mannete seo o se fumanang ha o phela ka Kreste.
96 Jwale, mebele ya rona e hloka dijo le sona seno letsatsi ka 
leng, ho phonyoha, mmele wa rona wa nama. Ha re sa je dijo 
letsatsi ka leng le seno, mmele wa rona o a tsherema. Ho na le 
ntho e nngwe ka ho rona eo re tshwanelang ho fumana dijo ka 
baka la yona. Dijo tsa letsatsi ka leng ha di tshwarelle tsatsi 
le hlahlamang. O tlameha ho fumana dijo letsatsi ka leng, ho 
natlafatsa motho wa hao ya felang. O ka phela wa tshelela 
ka kwana, empa o a tsherema. Mme tsatsing la bobedi, o 
tsherema le ho feta. Mme tsatsing la boraro, o ntse o tsherema 
ka mokgwa o nyarosang.
97 Be, ke seo hangata re se etsang sedikadikweng sa moya. Le a 
bona, re tshwanela ho lalla le Kreste letsatsi ka leng. Re tlameha 
ho qoqa le Yena letsatsi ka leng. Re tlameha ho lokisa le Yena 
letsatsi ka leng. Pauluse o itse, “Ke shwa letsatsi ka leng.” Le 
a bona? “Letsatsi ka leng, ke a shwa; leha ke phela, ha se nna 
empa ke Kreste ya phelang ka ho nna.” Ka hona, efela ha mmele 
wa hao wa nama o hloka dijo letsatsi ka leng le seno letsatsi 
ka leng, ho phonyoha, mmele wa hao wa moya o hloka Dijo le 
selallo mmoho le Morena letsatsi ka leng, ho phoyoha. E. Jesu o 
itse, “Motho a ke ke a phela ke bohobe feela, empa ka Lentswe 
le leng le le leng le tswang molomong wa Modimo.” Ka hona, 
letsatsi ka leng re tshwanela ho bala Bibele. Batho ba bang ha 
ba E bale ho hang. Ba bang ba E thonaka makgetlo a mang le a 
mang a mabedi kapa a mararo ka selemo. Empa, wa makgonthe, 
modumedi wa makgonthe ya kwenneng kannete moyeng, o bala 
Bibele ya hae letsatsi ka leng, mme o qoqa le Morena. Ke hantle. 
O tlamehile jwalo. “Motho a ke ke a phela ke bohobe feela, 
empa ka Lentswe ka leng le tswang molomong wa Modimo.”
98 Jwale, lebaka le leng leo re jang dijo ka lona, ke ho haha 
mmele ya rona ho qhela mafu. Ha o sa je dijo, mme o dumella 
mmele wa hao ho tsherema, ke moo o tla tshabelwa ke mafu. 
Mafu a tla fohla a kene molapong wa madi, mme ke mona ho 
fedile ka wena. Ha madi a hao a sa kwena le ho hlweka, be, 
ke moo a tla, mafu a tla kena hantle molapong wa madi a hao. 
Ka hona o tlameha ho ja dijo tse molemo tse ruileng phepo ho 
baballa molapo wa madi ka tshwanelo. Ha o sa etse jwalo, o 
tshabelwa ke mafu. Ke bona bothata ba Bakreste ba bangata.

99 Jwaleka dijalo tsa ntlwana-karubetso. Le a tseba, ha 
o ntsha semela ka hara ntlwana-karubetso, o tlameha ho se 
nenesa. Ha se tsebe maemo a lehodimo. Ha se tsebe letsatsi 
le tjhabileng le dintho, esale se kgurumeditswe mme se 
bokotswa. Mme ke bona bothata ba boholo ba bao ho thweng 
ke Bakreste, ke dimela tsa ntlwana-karubetso. Ke hantle, ke 
letsaba la kokwanyana ka nngwe e tlang! Le a tseba, ke feela 
e—e_ke feela e—e dimela tse tsitsipaneng feela tse tlamehang 
ho nyanyatswa, kapa, dimela tse futswetsweng.
100 Le a tseba, ha o nka kgomo ya kgale ya hereford mme 
o e lokollella mono makgulong, mme o ntoo lokollela 
nakanamatjhora eo ka ntle mono, nakanamatjhora eo e kgona 
ho ikgwantlella hobane ke lesika la mantlha. Empa ha o nka 
Brangus kapa Hereford e leng e fapantsweng mme e futswetswe, 
ke kgomo e ntle ho tadingweng, ehlile, e nonne e kwenne 
ho feta, empa ako e lokollele ka ntle mane, ha di kgone ho 
ikgwantlella. Di tla shwa! Di tlameha ho neneswa. Le a bona?
101 Mme ke bona bothata kajeno, re fumana Bakreste ba 
apereng hantle ho feta, dikereke tse kgolwanyane, le e—e 
thuto e ngata, thutabomodimo e ngata, empa ba tlameha ho 
bokotswa ka dinako tsohle, o tshwanela ho sheba ka galase 
ya bona ho seng jwalo ha o bone ho hang. Seo re se hlokang 
ke Bakreste ba bang ba lesika, ba tswaletsweng tlasa Madi 
a Morena Jesu, ba sa pheleng ka thutabomodimo ya kereke, 
empa ka Lentswe la Modimo, selallo mmoho le Kreste. 
Lentswe le kenang ka ho modumedi, mmele wa hae—wa hae 
wa moya o bopeletswe. Hase lesea la ntlwana-karubetso!
102 Moruti e mong o buile kajeno, ke mo utlwile, o e buile 
kgasong, o boletse, hore ha a kena naheng, o na ena le lefu le 
leholo la mahanana, mme ba ne ba bua ka oporeishene. Mme 
ba itse ba tla etsa sena le sane, le ho mo seha le ho oporeita, 
le ho ntsha karolwana ya pudulana ya mahanana, ketso e ka 
putlamisang sefahleho sa hae, le jwalo ka mokgwa oo. Mme o 
ipoletse a nwele ditoromo tsa dipilisi. Ha bonahala ho ena le 
dipilisi tse ngata hakana tseo a na a lokela ho di nwa. Empa 
eitseha a fihla ngakeng e lokileng ya Mokreste, ngaka ya re, 
“Ha re lebale ka dipilisi mme re lebale oporeishene, mme re ke 
re hahe mmele o tla hanela lefu la sinusitisi.” Ke yona!
103 Molato keng haele moo batho ba sa phele halelele jwaloka 
mehleng? Re tshwanela ho entelwa hona le ho entelwa hwane, 
le ho inyanyatsa ka moriana wa mefuta yohle. Hono ho 
hlahisang? Ho re etsa foqo-foqo, re a nona, ho leketla dinama, 
ha re a loka. Enereha monna mehleng e fetileng^Kgele, rona 
re lometswa ke ntho e nngwe le e nngwe. Jwale ba kenwa ke 
malometsa mme ba hlahelwa ke ntho tsohle.
104 Ke ne ke eme Afrika, ke sa kgone ho entelwa malaria. 
Empa monwang wa malaria o ka dula letsohong la ka, ke tla 

tshwerwe ke malaria. Ha o bobole, mme wena o batla o sa 
tsebe letho. O a kotsomala, o kotsomala feela, ke phetho, o se 
o e fumane. Ha o ka phela, o tla ba le yona dilemo tse leshome 
le metso e mehlano. Mme ka dinako tse ding o shwa ka yona. 
Mme batala bao keha ba kene ka tlung ya bona e nyenyane, 
mme ba hometswe ke menwang meomong, mme ba sa apara 
letho. Menwang e ba loma, menwang ya malaria, mme e sa ba 
hlophe. Hobaneng? Ba ne ba ikahetse tshireletso. Ba ne ba ena 
le ente eo ba e hlabilweng ke Modimo.
105 Mme ke bona bothata ba batho kajeno. Ke bona bothata 
ba kereke. Re hlajwa diente tse ngata hakana tsa masea le 
thutamodimo e entsweng ke motho, hofihlela re nyanyaditswe 
ka mahohle. Seo re se hlokang ke ente ya Modimo ka Lentswe 
la Morena Modimo. Motho o tla phela letsatsi ka leng ka Dijo 
tsa mofuta oo, ho haha moya wa hae o tla qhela mafu a moya a 
phallang le a qhomakang naheng yohle. Ke tshwere dintlha tse 
ngata tabeng ena, empa ke tla tshwanela ho emisa.
106 Jwale, ho haha, ho itokisetsa ente e qhelang. Jwale, re phela 
ka hona, mebele ya rona—ya rona e tshwanela ho fumana sena. 
Mme, ha re sa etse jwalo ke moo re tshabelwang ke mafu a 
mefuta yohle. Mme Lentswe la Modimo, ha re Le dumela mme 
re Le amohela selallong, “Morena, Lentswe la Hao ke Nnete.”
107 “Kereke ya ka ere ha o a tlameha ho tswalwa labobedi. 
Ba re, ‘Ho tsukutla letsoho ke ho tswalwa labobedi.’ Ba re, 
‘Ho fafatswa.’ Ba bolela dintho tsena tsohle, ‘Hore ke yona, 
Ntate, Mora le Moya o Halalelang.’” Empa Bibele e itse ke 
ho kolobetswa ka Lebitso la Jesu Kreste. Le a bona? Jwale, o 
ka nna wa tswelapele ka diente tseo tsa maiqapelo ha o batla 
jwalo, o tla iphetola Mokreste wa maiketsetso. Le a bona? Ha o 
batle ntho eo.
108 O ke ke wa fumana Bophelo, haese ka Kreste feela. Mme 
jwale Lentswe la Hae le etsang? Le haha mmele wa rona wa 
moya, o matla, ha re ntse re lalla le Yena, e le ho hanela Diabolosi.
109 O re, “Moena Branham, ke’ng seo o se buang, ‘ho lalla 
Lentsweng la Hae’?”
110 E, Yena ke Lentswe. “Lentswe le ne le le tshimolohong, 
mme Lentswe le ne le le ho Modimo, mme Lentswe e ne e le 
Modimo. Mme Lentswe le ne le etswe nama mme la aha hara 
rona.” Mme re tshwanela ho ja mmele wa Hae. Ha ho le jwalo 
mmele wa Hae ke Lentswe la Hae, hobane Yena ke Lentswe. 
Mme O boletse, ho Mohal. Johanne 15, “Ekare ha le dula ho 
Nna, le selallong sa Ka, Lentswe la Ka, le ahile ka ho lona, le 
ka kopa seo le se batlang mme le tla se etsetswa.” Ke moo he. 
Ke nnete. Le a bona, kopang seo le se batlang!
111 U etsa’ng? U haha mmele wa hao ho itshireletsa 
mono^Mme ha motho a kena mme a itse, “Oh, kereke ya 
rona ha e dumele ho hweletsa.” Le a bona, o hahilwe. Eng? O 

na le selallo ka ho wena, Lentswe. Mme o entilwe ho e thibela. 
Ha udu-udu ya masawana e kena, ke’ng? E se na Lentswe ka 
ho yona, o kgodisehile hore e fosahetse. Ha ke tsotelle kamoo 
e shebehang e lokile kateng, ha e se Lentswe e tlohele. Hantle, 
e tlohele. Ha ke tsotelle seo e se etsang, e tshwanela ho bapa 
le Lentswe!
112 Thapelong, jwalokaha ke qotsitse Mikea ya emeng mono, 
sheba, e ne e bonahala e lokile, athe Iseraele o ne a dutse mono, 
mme sekotwana seo sa naha e le sa bona. Melata eo e ne e kene 
mme e ba amohile sona mme e hahile matlo a bona, mme ba 
dutse karolong ya naha eo Modimo a e neileng bona. Ka hona 
baporofeta bao ba makgolo mane ba Baheberu yaka ba nepile. 
Empa, o a tseba, ha ba le ntho e nngwe ya moya ka Josafate, o 
itse, “Ha le sa na e mong hape?”
113 Ho re, “Ke sa na le e mong, empa,” ho re, “ke mo hloile. 
Ntho feela a e etsang ke ho porofeta bokgopo.”

 Ho re, “Eya mo lata mme re mo utlwe.”
114 Mme a nyoloha, a re, “Nyolohang, nyolohelang mono, empa 
ke bone Iseraele a qhalane jwaloka dinku tse se nang modisa.” 
Mme yaba o bolela pono ya hae.
115 Jwale, ke ya mang e nepileng? Yaka makgolo a mane a 
ne a nepile. Banna ba makgolo a mane ba kwetlisitsweng 
hantle, ho re, “Nyolohang, Morena o na le lona.” Mme esita 
le Tsedekia o ne a tshwere e—e—e a tshwere e^Tsedekia a 
iketsetsa dinakahadi tse pedi tsa tshepe. A re, “Ka tsena o tla 
thula melata o e leleke naheng.” O ne a kgotswe hore o nepile. 
O tsebile hoba o ne a nepile. Empa, le a bona, o ne a fositse.
116 Mme Mikea ke enwa, a le mong kgahlano le makgolo a 
mane, mme o itse, “Ha le fela le nyoloha, Iseraele e tla qhalana, 
e hloke modisa.”
117 Mme ba bang ba itse, “Nyolohang, Morena o na le lona!” 
Jwale, ka tlwaelo, ba ne ba nepile, setsha seo e ne e le sa 
Iseraele. Empa Lentswe la Morena le ne le ahlotse Akabe, ka 
hona Modimo o ne a hlohonolofatsa jwang seo A se ahlotseng?
118 Ke eo moo e leng teng kajeno. Le a bona? Lentswe la 
selallo le ne le dutse ka ho Mikea. Jwale, ha o fela o lalla 
le Modimo ka ho ja selallo sa mannete, mme moya o ka ho 
wena o hanana le Lentswe lena, o ntse o sa lalle le Modimo, 
o ntse o lalla le batemona. Mme a qopitsa hakakang! Bibele e 
boletse, “Matsatsing a bofelo ba tla thetsa le bona Bakgethwa 
hola ke ntho e ka etswang. Empa mahodimo le lefatshe di tla 
feta, empa Lentswe la Ka le ke ke.” Le jwalokaha Pauluse a 
boletse, Bagalata 1:8, “Ekare ha lengeloi le tswang lehodimong 
le bolela Evangedi esele ho Ena eo le seng le e utlwile, 
le rohakwe.” Esita le lengeloi! Kerekeng ya ho qala, mohla 

banna bao, ba kang Mohalaledi Martin, Irenease, banna bao 
ba barapedi, enereha Diabolosi a hlaha eka lengeloi la lesedi. 
Empa, o shebe, o tla be a fapohile Lentsweng hanyenyane.
119 O ipontshitse Eva eka lengeloi la lesedi, a mmolella, 
“Ehlile, Morena o boletse sena, Morena o buile sena,” empa a 
hanana le Modimo hantle qetellong. Mme le selallo sa bohata 
se etsa jwalo kajeno. Ha batho ba nahana hore ba rapela 
Modimo, mme ba sa mamele Lentswe, ke selallo sa bohata seo.
120 “Ha le dula ho Nna, le Lentswe la ka le le ka ho lona, le ka 
kopa seo le se batlang,” le a bona, “mme se tla etswa.” Jwale, e 
ke ke ya tsamaya kgetlo le leng, ya ntoo tima kgetlo le latelang. 
“Le dula ho Nna, Mantswe a ka a dula ho lona,” ke hore, ho 
aha mono. Ho dula ho bolela ho “phomola mono, ho aha hantle 
mono.” E, ke—ke ente e qhelang mafu a tletseng sebe.
121 Jwale, ere ke kwale ka ho bua lentswe le le leng lena jwale, 
pele re fetela tafoleng ya selallo. Madi le Mmele wa Morena, ha 
di tswakilwe le tumelo, ke hore Madi le Mmele, hoo ke Moya 
le Lentswe, ha di tswakane le tumelo, di lekana le Bophelo bo 
sa Feleng. “Ya jang Nama ya Ka mme a wa Madi a Ka o na 
le Bophelo bo sa Feleng, mme Nna ke tla mo tsosa ka letsatsi 
la bofelo.” Ke moo he. Ke eng? Selallo sa Morena. Lentswe 
le Moya, Bophelo bona bo leng Mading, Lentswe le Moya di 
lekana le Bophelo bo sa Feleng, ka tumelo ho Morena.
122 Thapelo ya ka ke ena, ha ke bona bofelo bo ntse bo atamela 
le ho bona, motsotsong ofe feela, ntho e ka etsahala, le ho tseba 
hoba ha re hole haholo le ho Tla ha Morena. Morena, jwale 
he ka Lebitso la Morena Jesu, Mora Modimo, e re ke tshware 
Lentswe, Sabole, mme ke E tsokotse ka tumelo eo ke nang 
le yona, le ho hlaba ke bula tsela ya ka hara matla a mang le 
a mang a matemona, hofihlela ke bone Jesu, ka ho lalla ka 
Lentswe la Hae.
123 Ho lalla ka Lentswe la Hae. “Ha le dula ho Nna, le 
Lentswe la Ka ka ho lona, ke moo le ka Nkopang seo le se 
batlang mme le tla se etsetswa.” Ho hotle hakakang! Ke seo 
selallo sa nnete ka Lentswe le ka Moya, le ka tumelo ho E 
tsokotsa mmoho, “Kopang seo le se batlang, mme le tla se 
etsetswa.” Ha re rapeleng.
124 Ntate ya mohau ya Halalehileng le ya Lokileng, Modimo, 
KE TENG e moholo, El Shaddai, ho Abrahama. Oho Modimo, 
kamoo selallo se seholo sena sa Morena se lekanang le Bophelo 
bo sa Feleng, le kamoo Se entelang kgahlano le boikgantsho, 
kamoo Se entelang kgahlano le ho se dumele, kamoo Se 
entelang kgahlano le sebe sa lefatshe! Ke selallo, ka lerato le 
Mokgethwa ho Ntata rona ya Mahodimong. Mme ka ho loka 
ha Jesu Kreste re na le tokelo tafoleng ena. Mme re a rapela, 
Morena, hore O tle o re fe e mong le e mong wa rona katamelo 
eo bosiung bona, Moyeng. Re tshwarele. Mme re batla hore 

mebele ya rona ya moya e hole. Ha re tsotelle ho joina kereke 
e itseng kapa mokga wa bodumedi. Re batla ho haha mmele 
wa moya, ente e kgahlano le sebe, ho fihla moo takatso ya ho 
etsa phoso e leng siyo, le moo Moya o Halalelang o ka nkang 
Lentswe la Hae ka Bowona le melomo ya rona, le ho Le bua ka 
botjha boo Le kileng la buuwa ka bona tsatsing leo, hoba esale 
Wona Moya o nong o le ka ho Morena Jesu. Ke a rapela, Ntate, 
hore O tle o re abele seo.
125 Dihora di a kwalwa. Feela neneng, ha re tsebe, mohla eo 
wa ho qetela a tla bolokeha. Empa ke a rapela bosiung bona, 
Morena, haeba ho ena le ba sa O tsebeng jwaloka Mopholosi 
wa bona, ba ke ba O fumane bosiung bona ha ba tla metsing 
ana a kolobetso, e le sehopotso, ho ipolela pela mmele wona wa 
badumedi hore ba dumela pale ya hobane Jesu wa Nazaretha 
o tswetswe ke morwetsana Maria, mme a bolawa, a thakgiswa 
ke Ponse Pilato, le ho tsoswa ke Modimo ka letsatsi la boraro, 
mme o dutse letsohong le letona la Boholo ba Hae, bosiung 
bona, ho phela kamehla le mehla ho ema dipakeng.
126 Aba, Morena, hore motho yena eo, ka ho utlwa melao 
ya Bibele, “Bakang, e mong le e mong wa lona, mme le 
kolobeletswe ka Lebitso la Jesu Kreste tshwarelong ya dibe 
tsa lona. Hoba ha ho lebitso le leng tlasa Lehodimo le filweng 
batho hore le bolokehe ke lona.” Oho Modimo, batho ba ke ba 
bone mahlonoko a yona, le Lentswe le tiileng, “Ha ho lebitso le 
leng tlasa Lehodimo le filweng batho hore le bolokehe ke lona, 
haese ka Lebitso la Jesu Kreste.” Ka baka leo, moapostola o 
itse, “Bakang, e mong le e mong wa lona mme le kolobeletswe 
ka Lebitso la Jesu Kreste tshwarelong ya sebe, mme le tla 
nka neo ya Moya o Halalelang. Hobane pallo eo e etseditswe 
mongwaha o mong le o mong, bongateng boo Morena Modimo 
wa rona a tlang ho bo bitsa.” Aba, Morena, hore ho tle ho 
bitswe bongata bosiung bona.
127 Mme ho boetse ho boletswe, ke Morena wa rona, “Ha ho 
ya ka tlang ho Nna a sa hulwe ke Ntate wa Ka, mme bohle 
bao Ntate a Nneileng bona ba tla tla ho Nna. Dinku tsa Ka 
di utlwa Lentswe la Ka.” Osele, mme ha osele a bua, lentswe 
le sa tsamayeng ka mangolo, nku e tla le elellwa kapele. Oho 
Modimo! Mme haeba e le Lentswe la Hao, Bibele, seo E se 
buang, nku e nngwe le e nngwe e tla Le utlwa, hoba Ke Dijo 
tsa nku. Di ile tsa lalla. Di tseba mofuta wa Dijo o feptjwang 
ke Ntate. “Motho a ke ke a phela ke bohobe feela, empa ka 
Lentswe le leng le le leng le tswang molomong wa Modimo.” 
Abela, Morena, hore ba bangata ba bone mme ba utlwisise, le 
ho tla ho Wena bosiung bona.
128 Ba se nang Moya o Halalelang, ba se ke ba e fetisetsa 
horeng e nngwe. Hora e nngwe e ka tshoha eba morao haholo. 
Ba ka tshoha ba le siyo mono.

129 Mme, Ntate, ere re sa phuthehile re teetse tafole hare 
jwale ho nka papiso ena ya mmele wa Hao o robilweng, re a 
rapela ha sebe se le teng hara rona, Morena, re tshwarele. O 
boletse, “Ha le phutheha mmoho, le ke le letane.” Modimo, 
ekare ha sebe se le teng phuthehong ena, hohle feela, ke 
rapela Madi a Jesu Kreste ho arohanya monna eo le sebe sa 
hae, kapa mosadi eo, moshanyana kapa ngwanana. Mme, 
Ntate, ke a ithapella, hore O nkarohanye le pelaelo e nngwe 
le e nngwe, sebe se seng le se seng, ho se dumele ho hong le 
ho hong, ntho efe feela. Re tseba hobane ho se dumele ke sebe. 
Ke sona feela sebe se leng teng. “Ya sa dumeleng o sa ntse 
a ahlotswe.” Mme sebe se leng teng feela, ke ho se dumele 
Lentswe la Modimo. Mme, Ntate, ekare ha ho se dumele hofe 
feela ho le teng ho nna, ntshwarele, Oho Modimo, etswe ho 
le hongata, mme ke O rapela ho ntshwarela. Tshwarela 
phutheho ya ka eo O mphileng yona bosiung bona, le ho ba 
fepa ka Lentswe. Aba sena.
130 Mme ha re nka dikgopotso tse nyenyane tsena tsa mmele 
o robilweng wa Eo Ya tsohileng bafung mme a phela kamehla 
le mehla hara rona, re ke re amohele selallo ho Yena, Morena, 
selallo sa Moya o Halalelang. Aba sena, Ntate. Re e kopa ka 
Lebitso la Jesu. Amen.
131 Jwale, lona ba tshwanetseng ho tsamaya mme le sa kgone 
ho emela selallo sa metsotso e ka bang leshome-le-hlano^Ha 
re bangata hakaalo, mme re tlilo ja selallo. Ha se selallo se 
seetsweng moedi. Ehlile se sebakeng sa modumedi ka mong 
wa Mokreste. Modimo ha o a ka wa seha mola pakeng tsa 
Baptist le Methodist, le jwalo. Rona bohle, ka Moya o le mong, 
re kolobeletswa Mmeleng o le mong, mme re baahi-mmoho 
ba Mmuso wa Modimo. Mme ha motho osele a le teng hara 
rona, ha ke mona kgafetsa, mme ha ke tseba bao e leng ditho 
le eo e seng sona. Hopolang, ho sa tsotelehe o setho sa kereke 
efe, hono ha e amane le yona ka letho. Ho na le Kereke e le 
nngwe feela, le hona, mme ha o E joine, o tswallwa ho Yona. 
Ke hantle. Mme o tswallwa Kerekeng ena ya Modimo. Mme re 
rapela hore o amohele Kreste bosiung bona, ho lalla le Yena 
re sa hopola mmele wa Hae o robilweng, le dielemente tse 
nyenyane tsena tseo re di nkang, tsa paseka, mme Modimo a ke 
a fafatse dipelo tsa rona le letswalo ka Madi.
132 Jwale re tla tlisa selallo, mme re tla bala jwale ho I 
Bakorinthe, kgaolo ya 12. Mme re tla ja selallo hang ka mora 
hona, mme re tshepa Modimo a tla le hlohonolofatsa ka ho 
kgaphatseha. Ebe hang hoba re bale hona, kapa pejana feela 
re e bala, ha o tlameha ho tsamaya, be, o ka itswela o ngotlile 
mohwasa. Mme o boye ho tla ba le rona Laboraro bosiu, le 
Sontaha hoseng le Sontaha bosiu. Ha o ka sala ho ja selallo 
le rona, re tla o thabela ha o etsa jwalo. Ebe hang kamora 
moo, ebe Morena^etlaba tshebeletso ya kolobetso, e tla 

qeta metsotso e ka bang leshome le metso e mehlano, kapa e 
mashome a mabedi, ke a tshepa. I Bakorinthe, kgaolo ya 11, 
temana ya 23.

^nna ke amohetse ho Morena seo ke le neileng 
sona, Ke hoba Morena Jesu ka bosiu^a ekilweng ka 
bona o ne a nke bohobe:

Mme hobane a lebohe, a bo ngwatha,^a re, Nkang, 
mme le je: hona ke mmele wa ka, o robelwang lona: le 
etse hoo le tle le nkgopole ka hona.

Ka mokgwa o jwalo a nka senwelo, mme hobane ho 
lallwe, a re, Sena ke senwelo sa selekane se setjha 
mading a ka: etsang hoo, kamehla yohle ha le enwa, le 
tle le nkgopole ka hona.

Efela kamehla yohle ha le eja bohobe boo, mme le 
nwela senwelong seo, etlaba le bolela lefu la Morena a 
tle a be a fihle.

Ka baka leo mang le mang ya sa jang^mang le 
mang ya jang bohobe boo, kapa ya nwelang senwelong 
sena sa Morena, ka mokgwa o sa tshwanelang, o tla ba 
le molato wa mmele le madi a Morena.

Motho ka mong a ke a itekole ke hona, mme ebe 
hona a jang bohobe boo, a nwelang senwelong seo.

Hobane ya jang le ya nwang ka mokgwa o sa 
tshwanelang, o itjella o inwella tsuo, hobane a sa 
lemohe mmele wa Morena.

Ke ka baka leo ho nang le ba bangata ba kulang le 
ba fokolang hara lona,^ba bangata ba se ba bile ba 
shwele.

Hobane hoja re ka ikahlola, ke moo re ka beng re sa 
ahlolwe.

Empa ha re ahlolwa, re lauwa ke Morena, re tle re se 
ke ra tsuwa le lefatshe.

Ha ho le jwalo, banabeso, ha le phuthehela ho ja, le 
ke le letaneng.

133 Jwale, nakwana ya thapelo e kgutsitseng bakeng sa e 
mong le e mong wa rona, le nthapelle ke sa le rapella. [Moena 
Branham o a thola-thola—Mong.] Aba dikopo tsena, Modimo 
o Matlawohle. Re tshwarele melato ya rona jwalokaha re 
tshwarela ba nang le molato ho rona. Sena re se kopa ka 
Lebitso la Jesu Kreste. Amen.
134 Diphasela tse nyenyane tsena e leng bohobe ba kosha bo 
sa tswakwang le mafura, ho nonetswa, le jwalo-jwalo, bo 
tshwantshang mmele wa Morena. Ha bo kgidikwe, bo robilwe 
dikoto ka hohle. Ke kahobane bo bolela mmele wa Hae o nong 
o robelwe rona. Mme Modimo a ke a abele e mong le e mong 

ya bo jang mahlohonolo a Hae. Jwale, ha se mmele, bo mpa bo 
tshwantsha mmele. Ha ke na matla, leha e ka ba mang osele, 
ho bo fetola letho le sele haese bohobe. Modimo a nnotshi. 
Mme ke sona seo A re laetseng sona, ho ja bohobe bona le ho 
nwa senwelo sena sa veine. Jwale ha re inamiseng dihlooho 
tsa rona.
135 Modimo o Halalelang ka ho fetisa, Eo rona re leng 
bahlanka ba wona, ka Lebitso la Jesu Kreste, ako kgethele 
bohobe bona morero oo bo o reretsweng, ho re etsa hore 
rona, ha re bo amohela, re hopole hobane Morena wa rona 
o thakgisitswe; mme mmele wa Hae, o theko e thata le 
o halalelang kamoo o nong o le kateng, o no o tswakwe le 
metopa le meutlwa le dithakgisa, sebakeng sa rona, hore ka 
mmele wa Hae o hahotsweng ho tle Moya o re fang Bophelo bo 
sa Feleng. Ha rona, Morena, ha re ja hona, re ke re fuwe mohau 
leetong, jwaloka Iseraele ha a entse dilemo tse mashome 
a mane lefelleng, mme ho se ya kulang hara bona. Ntate 
Modimo, aba sena, re sa O rapela ako halaletse bohobe bona, 
bohobe ba kosha, bakeng sa morero oo bo o reretsweng. Ka 
Lebitso la Jesu. Amen.
136 Senwelo sa Testamente e Ntjha, Madi. Ke hopola sefela 
seo, “Esale ka tumelo ke bona molapo oo o tlatswang ke 
maqeba a Hao a kopotsang, lerato le lopollang ebile lepetjo la 
ka, mme etlaba lona hofihlela ke shwa.” Ha ke bona madi ana, 
merara, madi a merara, ke a tseba a lekanya Madi a tswileng 
mmeleng wa Morena Jesu. Mang le mang ya amohelang hona 
a ke a be le Bophelo bo sa Feleng, mafu a lelekwe mebeleng 
ya bona, mokgathala le ho tsherema, kgatello, Diabolosi (ka 
sebopeho sohle) a tlohe ho bona, ba tle ba bone matla a maholo 
le katleho mmeleng le Bophelo bo sa Feleng, hore lesedi la 
bona le tjhabe pela moloko o kgopo wona le o mofebi oo re 
phelang ho wona, ho tlotlisa Modimo.
137 Ntate ya Mahodimong, re O hlahisetsa tholwana ya 
morara. Ka Lebitso la Jesu Kreste, e halaletse, ho lekanya 
Madi a Mora wa Hao, Jesu, ka ho Wona re fumana, “Ho 
tetekwa ka baka la makgopo a rona, re fodile ka maqeba a 
Hae.” Aba sena, Morena, hore Bophelo bo tle ho rona, Bophelo 
bo sa Feleng ka ho kgaphatseha, re tle re kgone ho O sebeletsa 
hantle ho feta, ho fumana matla le katleho ya mmele ho re jara 
ho tloha sebakeng ho ya sebakeng moo re lebeletseng ho O 
sebeletsa, hohle moo O ka re biletsang teng. Aba mahlohonolo 
ana ka Lebitso la Jesu, re a rapela. Amen. `

